
3. Tailerraren sarrera eta aurkezpena 

Gizarte Politiketako diputatuak hasiera eman dio udako oporraldiaren osteko lehen 

saioari, parte hartzaileei etortzeagatik eskerrak emanez. Saioan landuko diren gaiak 

gogoratu ditu: 

● Think Tankaren 2022-2023 aldiko agendan eta lan egutegian aldaketak egiteko 

proposamena 

● Kalitatea eta gizarte politikak ebaluatzeko sistemari buruzko balorazioak: Oronan 

egindako tailerraren emaitzak  

● Adierazleei eta monitorizazioari buruzko talde lana:  

○ Gizarte zerbitzuetako pertsonalizazio adierazleen gidari buruzko 

lantaldea 

○ Liburu Zuriko gomendioen monitorizazioari eta jarraipenari buruzko 

lantaldea 

● Saioaren amaiera 

 

Gizarte Politiketako diputatuak adierazi duenez, «gaurko lehen puntuan, beste 

saioetarako proposatzen diren datak ikusiko ditugu. Hauteskunde aldia baino lehen 

ondo itxi nahi dugu Think Tanka. Gaurko saioan, egingo ditugun proposamenak 

aztertuko ditugu. Ondoren, ebaluazio ereduei dagokienez, Josebak Oronako saioaren 

emaitzen laburpena aurkeztuko digu. Gero, taldeetan elkartuko gara orain arte 

landutako gaiei buruz eztabaidatzeko». 

 

4. Think Tankaren agendan eta lan egutegian aldaketak 

egiteko proposamena (2022-2023)  

Ongizate sistema berriaren etorkizunari buruzko Think Tankak hauteskunde 

aldiaren aurreko hilabeteetan izango duen egutegia aurkezten hasi da Gizarte 

Politiketako diputatua. Esan du urriaren 24an lehen bilera bat egingo dela osoko 

bilkuran, eta hor Think Tankeko talde guztiak bilduko direla: etorkizuneko lana, 

susperraldi berdea, ongizate sistema berriaren etorkizunak eta kultura politiko berria. 

«Saioan, lankidetzazko gobernantza bakarrik landuko da. Hau da, Think Tankeko 

taldeetan aurrera eraman diren gobernantza ereduei eta jardunbideei helduko zaie. 

Osoko bilkura horretan ez dira landuko, ez Liburu Zuriko gomendioen monitorizazioari 

eta jarraipenari buruzko lana, ez gizarte zerbitzuetako pertsonalizazio adierazleen gidari 

buruzkoa. Lankidetzazko gobernantza jorratuko da».  

Hitz egiten jarraitu, eta azaldu du azaroaren 24an saio bat egingo dela taldekide 

batzuek hil horretako 5etik 11ra egingo duten bisitaren ebaluazioa aurkezteko. 

«Atzerriko ebaluazio praktiken ereduak aztertzeko izango da. Bisitan ateratako 

ondorioak Think Tankean aztertzeko aukera izango dugu». 

«Abenduaren 16an, nazioarteko mintegi bat egingo da. Testuinguru horretan ere 

gure esperientziak partekatuko ditugu». Gizarte Politiketako diputatuak azaldu du 

urtarrilaren 16an beste saio bat egingo dela ebaluazio ereduetarako proposamenak 

aztertzeko. «Ordura arte landutakoa aztertuko dugu. Saio horretarako prest eduki nahi 

izango dugu gomendioen zirriborroa. Halaber, Think Tankean landutako produktuak 

ekarriko dira». Otsaileko saioaren xehetasunak azaltzen jarraitu du, honako hau 

adieraziz: «Think Tankaren emaitzak aurkeztuko ditugu; hau da, Think Tank honek 

aterako dituen ondorioak». Gaineratu du lan asko egin beharko dela martxoaren 23a 

baino lehen: zikloa egun horretan ixtea planteatzen da. «Denbora honetan guztian egin 

duguna ebaluatzea planteatzen dugu. Landu eta pentsatu dugun guztia, eta 

etorkizunean zer izatea nahi dugun. Askatasunez hitz egitea eta lortu ditugun emaitzei 

buruzko gogoetak egitea. Lan handia egin beharko dugu denbora laburrean eta 

eskakizuna handia izango da, orain arte bezala».  

Gizarte Politiketako diputatuak, amaitzeko, Josebari eman dio hitza, Oronako 

emaitzen azterketa aurkez dezan. «Gero, behar beste denbora eskainiko diogu talde 

lanari». 

 

5. Kalitatea eta gizarte politikak ebaluatzeko sistemari 

buruzko balorazioak: Oronan egindako tailerraren emaitzak  

Joseba Zalakainek hartu du hitza, ekainaren 21ean Oronan egindako saioaren 

analisiak aurkezteko. «Eztabaida saioan bizitako esperientzien azterketa bat da. 

Helburua da emaitza batzuk itzultzea eta haiei buruzko azalpenak ematea; batez ere, 

ekainean Oronan izan genuen eztabaidaren zatian atera ziren». Hitz egiten jarraitu du, 

emaitzak testuinguruan kokatu behar direla azalduz. «Nahiko eztabaida berria da, gure 

eremuan gutxi landutako gai batzuei buruzkoa, eta, beraz, eztabaida nahiko zailak dira». 

Azaldu du zaila dela hitz egindako guztia txosten batean islatzea. «Zaila da mahai 

gainean sortzen den aberastasun hori guztia txosten batera eramatea. Orain, hausnartu 

behar dugu zer egin nahi dugun saioaren ondotik».  

Jarraian, guztira sei laguneko bost talde antolatu zirela esan du Joseba 

Zalakainek. Gaineratu du bi dinamika egin zirela, eta kazetaritzako ohiko galderak 

planteatu zirela haietan: 

● Zergatik, testuinguruari eta beharrei heltzeko. 

● Zertarako, helburuak identifikatzeko.  

● Zer, dimentsioak eta zerbitzuak irudikatzeko.  

● Nola, metodoak eta tresnak definitzeko. 

● Nork, non eta noiz, egiturei eta erantzukizunei buruz hitz egiteko. 

 «Ideia orokor batzuk ematen hasi ginen. Hausnarketa prozesuan, bata 

bestearekin koherentzia gordetzen zuten hainbat ohar egin ziren. Ez da beharrezkoa 

guztiarekin erabat ados egotea; izan ere, momenturen batean mahaietan esandako 

kontuak aurkeztuko ditugu hemen».  

Zergatiari dagokionez, Joseba Zalakainek emaitza hauek azpimarratu ditu:   

 

Oharrak: argudio batzuek agindu etikoarekin zerikusia zuten. 

Zergatik? Eskubide indibidualak bermatzeko. 

Baliabide publikoen erabilera egokia bermatzeko. 

Sistemaren dimentsioak ezagutzeko (informazio sistema aipatzen zen). 

Gizarte zerbitzuen artikulazioan eta sistematizazioan aurrera egiteko. 

Zerbitzuen atomizazioa eta zatiketa saihesteko. 

Ezagutza garatu eta ebaluazioaren kultura sortzeko. 

Gardentasuna izateko, hobekuntza tresna gisa. 

Zaintza ereduan aldaketa sakona ahalbidetzeko. 

 Emaitzak galderaz galdera aurkezten jarraitu du:  

 

Zertarako? Pertsonen bizi kalitatea hobetzeko. 

Gizarte zerbitzuen eremuari duintasuna eta prestigioa emateko.  

Adierazle objektiboak izan eta etengabeko hobekuntza errazteko. 

Planifikatzeko, aurrea hartzeko eta aurrerapen ildoak adosteko.  

Esparru komun bat eta oinarrizko printzipio batzuk garatzeko.  

Erronka sozial berriei erantzuteko: Agenda 2030. 

Konparazioa eta elkarrekiko ikaskuntza errazteko. 

Berrikuntza eta esperimentazioa errazteko.  

Erabiltzaileen parte hartzea bermatzeko. 

 

 

Zer? Politika publikoak ebaluatzea eta arretaren kalitatea ebaluatzea. 

Noranzko bikoa: bat etorri behar dute. 

Funtzio gogorrak (beharrezkoak baina ez nahikoak) eta bigunak 

garatzea. 

Erakunde hornitzaileei eraldaketa prozesuetan laguntzea.  

Luzetarako eta bilakaeraren analisia: abiapuntua baloratzea.  

Arreta norbanakoaren ongizatean jartzea (output), eta ez horrenbeste 

prozesuetan edo egituretan (input).  

Zeharkako ikuspegia, ez sektoriala eta desartikulatua.  

Ebaluazioaren eta erabakiak hartzearen arteko lotura. 

Nola, nork, 

non, noiz? 

Erantzukizun publikoa: Administrazioak zuzendua eta finantzatua.  

Lehen mailako zein bigarren mailako arretara orientatua; etxeetara 

nahiz zentroetara orientatua. 

Erakunde hornitzaileen eta beste eragile batzuen partaidetzarekin. 

Prozedurak eta tresnak (Agenda) eta antolaketa egiturak (Agentzia) 

pixkanaka garatuko dira.  

Hasiera batean Gipuzkoan garatuko da, eta pixkanaka beste lurralde 

batzuetara heda liteke. 

Kanpo ebaluazioa eta autoebaluazioa konbinatuko dira.  

 

 

Arriskuak, 

mugak… 

Objektibotasunik eza: erakunde eta hornitzaileak epaile eta alderdi izan 

daitezke. 

Adierazleen erabilera okerrak: «argazkian ondo ateratzeko». 

«Errepresio» alderdiak lehenesteko arriskua, aldaketan eta 

hobekuntzan laguntzeko alderdien gainetik. 

Baliabideak eta masa kritikoa (ekonomikoak eta pertsonalak) edukitzea. 

Konplexutasun instituzionala eta antolamenduzkoa. 

Emaitzak argitaratzearen kalteak: propagandazko erabilera, zentroen 

arteko konparazioak…  

Zentroen arteko lehiaren onurei buruzko desadostasuna. 

Kritikak eta 

autokritika

k 

Politika publikoen ebaluazioaren kultura falta da. 

Obligazioz ebaluatzen da, konbikziorik gabe.  

Askotan, ebaluazioak memoriak dira: ez dute inpaktua neurtzen, ezta 

emaitzak ere, eta ez dituzte bideratzen etorkizuneko planak.  

Ez dira hobetzeko aukera gisa ikusten.  

Zalantzan jartzen da planak ebaluatzen dituzten idazkaritza teknikoen 

eta aholkularitzen independentzia.  

 

 

Proposame

nak 

Ebaluazio independenteak sustatzea. 

Ebaluazioaren kultura eta ebaluatzeko gaitasunak garatzea.  

Eraginkortasuna inbertsioaren itzulkinaren arabera neurtzea.  

Ebaluaziorako finantzaketa nahikoa bideratzea. 

Gardentasuna eta emaitzen argitalpena: dibulgatzailea eta ulergarria 

izan behar du.  

Mikrotik elikatzen diren makro helburu eta adierazleak ezartzea.  

 

 Arretaren kalitatea ebaluatzeari dagokionez, honako hau adierazi du: 

Kritikak eta 

autokritika

k 

Kalitatea zer den definitzea falta da: estandarrak eta adierazleak 

zehaztu behar dira. 

Zaila da ebaluatzeko parametro objektiboak ezartzea. 

Ezinbestekoa da zentroen heterogeneotasuna kontuan hartzea. 

 Ondoren, adierazi du adostasuna dagoela ezen pertsonen ongizatea alderdi 

hauei erreferentzia eginez ebaluatu beharko litzatekeela: 

● Parte hartzea eta aukeratzeko gaitasuna 

● Erabakiak hartzeko informazioa eta tresnak eskuratzea 

● Harremanen kalitatea 

● Gogobetetasuna laguntza sareari eta bizimoduari dagokienez, besteak beste  

● Eragin ekonomikoa eta kostua artatutako pertsonarentzat 

 

 Amaitzeko, Joseba Zalakainek «zer» eta «nola» galderak aipatu ditu, hauei 

erreferentzia egin zaiela azpimarratuz:  

● Ez dira egoitzetara soilik mugatu behar: barne hartu behar dira etxeko arreta eta 

beste kontingentzia batzuk ere.  

● Emaitzak argitaratzeari dagokionez, ez da adostasunik egon rankingak garatzeari 

buruz.  

● Ebaluazioak ikasteko eta hobetzeko balio behar duela azpimarratu da.  

 

6. Talde dinamika 

Bideratzaileak hartu du hitza, talde lanaren funtzionamendua azaltzeko. Adierazi 

duenez, «ezar litekeen pertsonalizazio adierazleen sistemari buruz eta pilotajea egiteko 

moduari buruz gogoetatzean datza kontua. Hasiera batean, hurrengo saioetan pilotajea 

landuko dugu. Planteamendu gisa, aldagaien eredu bat ahalbidetzeko eta hartara 

lotzeko funtsezko elementuak identifikatu nahi ditugu. Gaur, adierazle eta neurketa 

formula horiek zehaztera etorri gara».  

 

7. Saioaren amaiera 

Talde dinamika amaitu ondoren, Gizarte Politiketako diputatuak hartu du hitza, 

saioa amaitutzat emateko. Azaldu du hurrengo saioa urriaren 24an izango dela: Think 

Tankeko lau taldeen baterako saio bat izango da, lankidetzazko gobernantza ereduaren 

funtsezko gaiak jorratzeko.  

8. Eranskinak 

a. 17. lan dokumentua 

ETORKIZUNA ERAIKIZ THINK TANKA 

Eztabaida taldea: Ongizate sistema berriaren etorkizuna 

 

17. lan dokumentua 

2022ko irailaren 29a 

 

Laburpena: dokumentu honek, bigarren zikloko seigarrenak, jarraipena ematen dio Etorkizuna Eraikiz 

Think Tankeko eztabaida taldeari (2021-2023). Saio honetan hiru gai jorratu dira: 2022-2023 aldirako 

Think Tankaren agendan eta lan egutegian aldaketak egiteko proposamena; kalitatea eta gizarte politikak 

ebaluatzeko sistemari buruzko balorazioak; eta Liburu Zuria pertsonalizatzeko eta monitorizatzeko 

adierazleei buruzko talde lana. 

 

A. 2022-2023 aldirako Think Tankaren agendan eta lan egutegian aldaketak 

egiteko proposamena 

Gobernantza Onaren Kodean egindako aurrerapenei dagokienez, azpimarratu da kode hori funtsezkoa dela honako 

hauetarako:  

 

Lan agenda 

2022ko urriaren 24a Saio bateratu bat egingo da, eta hartan Think Tankeko 

lau taldeek parte hartuko dute, elkarrekin.  

2022ko azaroaren 24a Azaroaren 5etik 11ra Eskoziara eta Suediara egingo den 

bisitari buruzko ebaluazioa eta ondorioak 

kontrastatzeko saioa.  

2022ko abenduaren 16a Nazioarteko mintegi bat egingo da.  

2023ko urtarrilaren 1a Ebaluazio ereduetarako proposamenak aztertzeko saioa. 

 

Oraindik ez dago zehaztasun handirik 2023ko otsaileko eta martxoko saioei buruz, baina otsaileko saioan Think 

Tankaren emaitzak aurkeztuko direlako ideia aipatu da; hau da, zer ondorio atera dituen.  

B) Kalitatea eta gizarte politikak ebaluatzeko sistemari buruzko balorazioak  

Ekainaren 21ean saio bat egin zen Oronan. Eztabaida saioan bizitako esperientziak aztertu dira, kalitatea eta gizarte 

politikak ebaluatzeko sistemari buruz atera ziren emaitzetako batzuk eztabaidaren formatuan azaldu eta atzera eman 

nahian. Saioan, hainbat ikuspegitatik landu zen Kalitatea eta Gizarte Politikak ebaluatzeko sistema: 

● Zergatik: testuinguruari eta beharrei heltzeko. 

● Zertarako: helburuak identifikatzeko.  

● Zer: dimentsioak eta zerbitzuak bistaratzeko.  

● Nola: metodoak eta tresnak definitzeko.  

● Nor, non eta noiz: egiturei eta erantzukizunei buruzko hitz egiteko. 

Ondorio nagusi gisa, honako hauek azpimarratu dira: ez da soilik egoitzetara mugatu behar, eta barne hartu behar dira 

etxeko arreta eta beste kontingentzia batzuk ere; emaitzak argitaratzeari dagokionez, ez dago adostasunik rankingen 

garapenari buruz; eta, azkenik, ebaluazioak ikasteko eta hobetzeko balio behar du.  

 

 

 

. 

b. Gizarte Politiketako diputatuaren aurkezpena 

